Foreldrakvöld.

Skemmtileg fræðslu- og umræðukvöld um uppeldis- og menntamál
Í vetur líkt og síðastliðinn vetur verða haldin nokkur fræðslu- og umræðukvöld fyrir foreldra um uppeldis- og menntamál í Kennaraháskóla Íslands. Þeir sem að þessum fræðslukvöldum standa eru Heimili og skóli, Símenntunarstofnun Kennaraháskóla Íslands og Samfok.  Markmið kvöldanna er að gefa foreldrum innsýn í ákveðin viðfangsefni. Kvöldin hefjast á innleggi frá kennara við Kennaraháskólann og að loknu kaffi eru umræður og fyrirspurnir.

Nýlega var fyrsta fræðslukvöldið og var þar fjallað um heimanám og stærðfræði. Guðbjörg Pálsdóttir aðjúnkt við KHÍ fjallaði almennt um heimanám og síðan beindi hún sjónum sínum sérstaklega að stærðfræðinni en auk þess að kenna við KHÍ þá er hún einn af höfundum nýs  námsefnis í stærðfræði.

Ný nálgun
Í máli Guðbjargar kom meðal annars fram að námsefni í stærðfræði byggir á aðalnámskrá grunnskóla sem tekur tillit til þjóðfélagshátta, tæknivæðingar, hugmynda um nám og tilurð þekkingar sem og rannsóknum á kennslu. Tekið er mið af því að þekking og skilningur hvers einstaklings er einstakur og að íhugun er ein af mikilvægustu forsendum árangursríks náms. Hlutverk foreldra er því mikilvægt í þessu tilliti þar sem þeir þurfa að aðstoða börn sín við þetta t.d. með því að ræða við þau um hvað þau eru að læra, hvað er gaman, hvað erfitt og tengja það sem þau eru að fást við hverju sinni við daglegt líf þeirra. Stærðfræði er allt í kringum okkur, hún er einnig í þrautum og leikjum sem foreldrar geta nýtt sér til að örva og styðja við stærðfræðinám barna sinna. Í námsefninu er lögð áhersla á að kynna fyrir nemendum og mismunandi reikniaðferðir og að þeir hafi skilning á viðfangsefninu. Hver nemandi velur síðan þá aðferð sem hann telur að henti sér best. 

Til að foreldrar geti betur áttað sig á því sem börnin eru að fást við í skólanum sem og þeim kröfum sem skólinn gerir til þeirra þurfa þeir á góðum upplýsingum að halda. Heimanámsáætlanir eru dæmi um upplýsingar sem styðja foreldra í að fylgjast með því sem barnið er að gera. Einnig er gott að foreldrar skoði verkefnin og ræði við börnin um það sem þau eru að fást við hverju sinni. Foreldrar þurfa líka að fá skýrar upplýsingar um námsmat í skólanum og þær væntingar sem skólinn hefur til þátttöku foreldra í heimanámi barna sinna. Í upphafi vetrar ættu foreldrar að fá afhenta námsvísa þar sem koma fram markmið vetrarins sem og skipulag námsmats í hverju fagi. Hve mörg próf verða í hverju fagi og hve mikið hvert þeirra gildir og hvaða aðrir þættir eru metnir til einkunna eru mikilvægar upplýsingar fyrir foreldra til að auðvelda þeim að styðja við nám barna sinna. 

Næsta „Foreldrakvöld“ verður haldið 8. nóvember og verður þá fjallað um tilfinningagreind. Eru allir áhugasamir velkomnir. Sjá nánar á www.heimiliogskoli.is

Bestu kveðjur,

